
QURUÇAY MƏDƏNİYYƏTİ VƏ ONUN YAYILMA AREALI 

Dr. Yaqub MƏMMƏDOV 
AMEA Arxeologiya, Etnoqrafiya və Antropologiya İnstitutu 

Açar sözlər: Daş dövrü, “Quruçay mədəniyyəti”, Azıx mağarası, Qaraca düşərgəsi. 

1960-cı ildə AMEA “Paleolit arxeoloji ekspedisiyası” tərəfindən Qarabağ bölgəsində aparılan arxeoloji 
kəşfiyyat işləri zamanı Füzuli şəhərindən 16 km məsafədə, Azıx və Salakətin kəndləri arasında Azıx paleolit 
mağarası qeydə alınmışdır. Burada 1974–1982-ci illərdə (1974–1976, 1980–1982) yeni müəyyən olunmuş 
dörd yeni təbəqədə (VII, VIII, IX və X təbəqələr) aparılan arxeoloji qazıntılar (32 m2) zamanı 4,5 metr 
qalınlıqda mədəni təbəqədə çay daşı mədəniyyəti (Olduvan) artefaktları aşkar olunmuşdur.  

M.M.Hüseynov Azıxda məskunlaşmanın ilk mərhələsini 1,2 milyon il əvvələ, alt layın 4 təbəqəsini isə 
700-1,2 milyon il əvvələ aid etmişdir.  

Mağara yaşının onun mədəniyyət nümunələri ilə müqayisəsi qeyd etməyə imkan verir ki, insanların 
yalnız çay aşağı endikdən sonra mağaraya daxil olmaq imkanı yarananmış və mağara məskunlaşma üçün 
əlverişli olduqdan sonra burada məskunlaşmışdılar. VII–IX təbəqələrdə aşkar olunmuş alətlərin işlənmə 
texnikasının lazimi qədər inkişaf etmiş səviyyədə olması və əksəriyyətinin hazır şəkildə tapılması burada 
yaşayan insanların mağaradan istifadə etməyə başlamazdan bir necə yüz min il əvvəl Quruçay vadisində 
məskunlaşmalarını göstərir.  

S.S.Vəliyev, B.D.Ələsgərov, E.N.Tağıyeva stratiqrafik prinsiplərə-geoloji və gemorfoloji faktlar əsasında 
X təbəqənin və Quruçayın 180–200 metr terrasının 2,48 milyon ildən (Matuyamanın başlanğıcı) 1,8 milyon il 
(ağcagilin sonu) aralığında formalaşdığı qənaətinə gəlmişdilər. Onlar hesab edirlər ki, artıq 2.1–1,9 milyon il 
əvvəl ibtidai insanlar Azıx mağarasında məskunlaşmışdırlar. 

Azıx mağarasının Üst Abşeron dövrünə aid olunan VII–X təbəqələrindən iki yüzdən artıq material aşkar 
olunmuşdur. Əldə olunan daş məmulatının tərkibi, texniki əsası Olduvanın birinci lay materiallarından, 
Dmanisi tapıntı yerindən olan alətlərdən texniki və xam mal materiallarına görə fərqlidir. Belə ki, Olduvan və 
Koobi Forada qabarıq nəzərə çarpan çopper, çopping, sferoid, çoxüzlü nüvələr, dırnaqvari alətləri Azıx alət 
tərkibindən fərqlənir, xüsusilə VIII-X təbəqələrdən olan artefaktlar, Olduvanın I layındakı texniki 
kompleksdən daha bəsit, amorf və arxaik təsir bağışlayır. Bu regionda yayılan ibtidai insanların düşdükləri 
mühitə uyğun yaşayış tərzi keçirməyə başladıqda ilkin texnki kökdən fərqli yeni təbii şəraitə müvafiq 
texnoloji prinsiplərə yiyələnmələrindən irəli gələ bilər. 

VII–X təbəqələrin istər işlənmiş, istərsə də işlənməmiş daşları rəng, tərkib və səth örtüyünün 
vəziyyətinə görə onlardan yuxarıdakı təbəqələrdən (erkən Aşel dövrünə VI təbəqə) və “klassik” Olduvandan 
lokal fərqlənirinə görə başqa arxeoloji mədəniyyətə aid olması fikri irəli sürəlmüş və “Quruçay arxeoloji 
mədəniyyəti” adlandırılmışdır. Elmi ictimayyətə ilk dəfə 1979-cu ildə Tbilisidə keçirilən Sovet-Fransa elmi 
seminarında təqdim olunmuşdur. Bu təbəqələrdə aşkar olunan daş məmulatları texniki və tipoloji 
xüsusiyyətlərinə görə eyni üsulla hazırlanmışdır. 

Yeni mədəniyyəti adlandırmağa əsas verən dəlillərdən biri M.M.Hüseynovun “qiqantolit” adlandırdığı 
çəkisi 4–4,5 kq ağırlığında “iki əllə tutulan çopper qiqantolit” lər olmuşdur. Ümimilikdə mağaranın VIII 
təbəqəsində 3 belə alət aşkar olunmuşdur. Lakin onun bir sıra opponentləri hesab edirdilər ki, yalnız bir neçə 
çopperin və yalnız bir məskəndə aşkar olunması, ayrıca bir mədəniyyət ayırmağa əsas vermir. Belə ki, 1985-
ci ildə Bakıda keçirilmiş konfransda, üç fərqli mövqe müəyyən olunmuşdur: birinci qrup hesab edirdi ki, 
bütün tapıntılar artefaktdır. Bu fikir M.M.Hüseynov və İ.İ.Korobkov tərəfindən dəstəklənmişdir. Hazırda bu 
mövqe Ə.Q.Cəfərov, M.M.Mansurov və A.A.Zeynalov tərəfindən də dəsdəklənir. Bu mövqe 2010-cu ildə Azıx 
mağarasının 50 illiyinə həsr olunan beynalxalq konfransda da təsdiq olunmuşdur. İkinci qrupa görə bu 
materiallar tamamilə təbiidir. Bu fikir Q.P.Qriqoryev tərəfindən irəli sürülmüşdür və hazırda V.B.Doroniçev 

tərəfindən dəstəklənir. Üçüncü qrup hesab edirdi ki, bu daşlardan bəziləri alət ola bilər. Onların sırasında 
V.P.Lyubin, V.A.Ranov, V.N.Qladilin və digərləri olmuşdur. 

2012-2022 -ci iillərdə ildə AMEA Arxeologiya, Etnoqrafiya və Antropologiya İnstitutunun Paleolit 
arxeoloji ekspediyasının A.Ə.Zeynalovun rəhbərlik etdiyi Gəncə–Qazax dəstəsi, Mingəçevir su anbarının 
cənub sahilində, Bozdağın ətəyində, dəniz səviyəsindən 90 m hündürlüyündə (400 47' 956 şimal enində və 
470 03' 165 şərq uzunluğunda) yerləşən Qaraca tapıntı yerində apardığı tədqiqatlar zamanı, Abşeron 
yataqlarında, yəni yaşı 1 milyon və ondan artıq olan təbəqələrdə iri iki dəstəli (tərəfli) çopper (təxminən 4 kq 
ağırlığında) tapılması Azərbaycan paleolitşünaslığında ilk dəfədir. Bu vaxta qədər Azərbaycanın ərazisində 
yeganə ən qədim paleolit düşərgəsi Azıx idi. Bu isə qədim insanların bu ərazidə Abşeron dövründə təkcə 
mağaralarda yox, eyni zamanda mağaralardan kənarda yaşadıqlarını göstərir. Azıx mağarasından kənarda, 
Qaraca paleolit düşərgəsində Quruçay mədəniyyətinə aid daş alətin tapılması yeni mədəniyyətin elmi 
dövriyyəyə salınmasının düzgün və əsaslı olduğunu göstərdi. Ümumilikdə, Mingəcevir su anbarının 
ətrafından bu zamana kimi 8 ədəd copper-qiqantolit aşkar olunub. 

Qeyd etmək lazımdır ki, Mərkəzi Dağıstanda (Aynikab 1, Muxkay 1, Muxkay 2, Muxkay 2a və 
Qeqalaşur 3) aparılmış tədqiqatlar zamanı anoloji copper-qiqantolitlər aşkar olunmuşdur ki, bu da 
mədəniyyətin yayılma arealı və onların yaradıcılarının miqrasiyası, məskunlaşması haqqında dolğun biliklər 
əldə etməyə imkan vermişdir. 

Beləliklə, 2,8 milyon il əvvəl Şərqi və Cənubi Afrikada meydana gəlmiş erkən Homo növləri, Qafqazdan 
keçməklə Çinə və Yavaya qədər yayılmışdır. Cənubi Qafqazda bunu təsdiq edən ilk nümunə “Quruçay 
mədəniyyəti” hesab olunur. M.M. Hüseynov tərəfindən elmi dövrüyəyə daxil edilən termin, bəzi 
mütəxəssislər tərəfindən qəbul olunmasa da, son illərdə A.Ə. Zeynalovun rəhbərliyi ilə Qaraca məskənində 
aparılan və eləcə də Şimali Qafqazda aparılmış tədqiqatlar bu mədəniyyətin yayılma arealını göstərdi. Bu 
Qafqazda 2,1 – 1,2 milyon il əvvəl erkən homonun yayılmasının birinci istiqaməti idi. 

